
AYRIM RA’NOGULDOSHLAR OILASI VAKILLARINING ASALARILAR SONI 

ORTISHIGA TA’SIR ETISH KO‘RSATKICHLARI 
 

JURAYEV JAVLON MIRZATILLAYEVICH 
Toshkent davlat agrar universiteti dotsenti  

E-mail: j.m.jurayev@gmail.com 
 

Annotatsiya. Maqolada Ra’noguldoshlar (Rosaceae) oilasiga mansub bahorgi asalshirali 
o‘simliklarning asalari oilalari rivojlanishiga ta’siri qiyosiy baholangan. Tadqiqotlar 2020–2024 
yillarda Burchmulla davlat o‘rmon xo‘jaligining Sijjak bo‘limida o‘rik (Prunus armeniaca L.), olma 
(Malus domestica Borkh.), do‘lana (Crataegus spp.) va irg‘ay (Cotoneaster spp.) gullash davrida 
o‘tkazilgan. Asalari oilalarining rivojlanishi ona arining sutkalik tuxum qo‘yish intensivligi, lichinkalar 
saqlanishi va yosh asalarilar chiqishi bo‘yicha baholangan. Eng yuqori natijalar olma variantida 
kuzatilib, tegishlicha 1650 dona/sutka, 95,8 % va 24,3 ming donani tashkil etgan. O‘rik variantida 
ushbu ko‘rsatkichlar 1450 dona/sutka, 93,5 % va 20,1 ming dona bo‘lgan. Do‘lana va irg‘ay 
variantlarida nisbatan past natijalar qayd etilgan. Olma va o‘rik daraxtlaridan bahorgi nektar-
gulchang konveyerini shakllantirishda istiqbolli ozuqa manbalari sifatida foydalanish tavsiya etilgan. 
Kalit so‘zlar: asalarichilik, asalari oilasi, Rosaceae, asalshirali o‘simliklar, nektar, gulchang, ona ari, 
yosh asalarilar, nektar-gulchang konveyeri. 
 
Аннотация. В статье проведена сравнительная оценка влияния весенних медоносных 
растений семейства Розовые (Rosaceae) на развитие пчелиных семей. Исследования 
проводились в 2020–2024 гг. на территории Сиджакского участка Бурчмуллинского 
государственного лесного хозяйства в период цветения абрикоса (Prunus armeniaca L.), 
яблони (Malus domestica Borkh.), боярышника (Crataegus spp.) и кизильника (Cotoneaster spp.). 
Развитие пчелиных семей оценивали по интенсивности суточной яйцекладки пчелиной 
матки, сохранности личинок и количеству вышедших молодых пчёл. Наиболее высокие 
показатели отмечены в варианте с яблоней: 1650 яиц/сутки, 95,8 % и 24,3 тыс. особей 
соответственно. В варианте с абрикосом данные показатели составили 1450 яиц/сутки, 93,5 
% и 20,1 тыс. особей. В вариантах с боярышником и кизильником установлены сравнительно 
более низкие показатели. Обоснована перспективность использования яблони и абрикоса в 
качестве кормовых ресурсов для формирования весеннего нектарно-пыльцевого конвейера. 
Ключевые слова: пчеловодство, пчелиная семья, Rosaceae, медоносные растения, нектар, 
пыльца, пчелиная матка, молодые пчёлы, нектарно-пыльцевой конвейер. 
 

Abstract. The article presents a comparative assessment of the effects of spring-flowering melliferous 
plants belonging to the family Rosaceae on the development of honey bee colonies. The study was 
conducted from 2020 to 2024 in the Sijjak section of the Burchmulla State Forestry Enterprise during 
the flowering periods of apricot (Prunus armeniaca L.), apple (Malus domestica Borkh.), hawthorn 
(Crataegus spp.), and cotoneaster (Cotoneaster spp.). Colony development was evaluated based on 
the queen’s daily egg-laying rate, larval survival, and the number of newly emerged worker bees. The 
highest values were recorded in the apple treatment: 1,650 eggs/day, 95.8% larval survival, and 24.3 
thousand newly emerged bees, respectively. In the apricot treatment, these values were 1,450 
eggs/day, 93.5%, and 20.1 thousand bees. Comparatively lower values were observed in the 
hawthorn and cotoneaster treatments. The findings demonstrate the potential of apple and apricot 
trees as valuable forage resources for establishing a continuous spring nectar and pollen supply for 
honey bee colonies. 
Keywords: beekeeping, honey bee colony, Rosaceae, melliferous plants, nectar, pollen, queen bee, 
newly emerged bees, nectar–pollen forage succession. 

 
KIRISH 
Asalarichilikda asalari oilalarining jadal rivojlanishi, ona arining tuxum 

qo‘yish faolligi, lichinkalarning saqlanishi va yosh asalarilarning yetishib chiqishi 

ko‘p jihatdan mavjud ozuqa bazasining sifati va uzluksizligiga bog‘liq. Ayniqsa, 
erta bahorda gullaydigan nektar va gulchang beruvchi o‘simliklar asalari 
oilalarining qishlovdan keyingi tiklanishi va keyingi asosiy asal yig‘ish davriga 
kuchli oila sifatida kirishida muhim ahamiyat kasb etadi [1]. 

 
ADABIYOTLAR TAHLILI 
Ra’noguldoshlar (Rosaceae) oilasiga ayrim daraxt va butalar bahorgi davrda 

asalarilar uchun muhim nektar va gulchang manbalaridan hisoblanadi. Ularning 
gullash davri asalari oilalarida nasl yetishtirish jarayoni faollashadigan davrga 
to‘g‘ri kelishi mazkur o‘simliklarning ozuqa bazasidagi ahamiyatini yanada 
oshiradi. Gul nektari uglevodlarga boy energetik ozuqa manbai bo‘lsa, gulchang 
oqsillar, aminokislotalar, lipidlar, vitaminlar va mineral moddalar bilan 
ta’minlaydi. Shu sababli bahorgi gullash davrida nektar va gulchang 
resurslarining yetarli bo‘lishi asalari oilasida lichinkalarni oziqlantirish, yosh 
asalarilar yetishtirish va oila kuchini oshirish uchun muhim omil hisoblanadi [3]. 

O‘zbekiston sharoitida o‘rik (Prunus armeniaca L.), olma (Malus domestica 
Borkh.), do‘lana (Crataegus spp.) va irg‘ay (Cotoneaster) kabi Ra’noguldoshlarga 
mansub o‘simliklar erta bahorgi ozuqa konveyerining muhim tarkibiy qismi 
hisoblanadi. Biroq ushbu turlarning asalari oilalarining biologik rivojlanish 
ko‘rsatkichlariga ta’siri bir xil emas. Bu ularning gullash davomiyligi, gullar soni, 
nektar va gulchang mahsuldorligi hamda ozuqa resurslarining asalarilar uchun 
foydalanish imkoniyati bilan bog‘liq bo‘lishi mumkin. 

Shundan kelib chiqib, tadqiqotning maqsadi ra’noguldoshlar oilasiga 
mansub ayrim asalshirali o‘simlik turlarining asalari oilalarining bahorgi 
rivojlanishiga ta’sirini qiyosiy baholashdan iborat bo‘ldi. Bunda ona arining 
sutkalik tuxum qo‘yish intensivligi, lichinkalarning saqlanish darajasi va yosh 
asalarilarning chiqish miqdori asosiy baholash mezonlari sifatida qabul qilindi. 

 
TADQIQOT USULLARI 
Tadqiqotlar 2020-2024 yillar davomida Burchmulla davlat o‘rmon 

xo‘jaligining Sijjak bo‘limida Ra’noguldoshlar (Rosaceae) oilasiga mansub bahorgi 
asalshirali o‘simliklarning gullash davrida olib borildi. Tadqiqot obyekti sifatida 
o‘rik (Prunus armeniaca L.), olma (Malus domestica Borkh.), do‘lana (Crataegus 
spp.) va irg‘ay gullaridan ozuqa manbai sifatida foydalangan asalari oilalari tanlab 
olindi [2]. 

Asalari oilalarining rivojlanish holatini qiyosiy baholashda ona arining 
tuxum qo‘yish intensivligi, lichinkalarning saqlanish darajasi va yosh 
asalarilarning chiqish miqdori asosiy ko‘rsatkichlar sifatida qabul qilindi. Tajriba 
uchun imkoni boricha bir xil kuchga, o‘xshash miqdordagi ozuqa zaxirasiga va bir-
biriga yaqin biologik holatga ega asalari oilalari tanlandi. Kuzatuvlar 
o‘simliklarning ommaviy gullash davrida amalga oshirildi. 

Ona arining tuxum qo‘yish intensivligi uyalardagi tuxumli kataklar miqdorini 
hisobga olish asosida aniqlanib, natija bir sutkada qo‘yilgan tuxumlar soni — 

dona/sutka hisobida ifodalandi. O‘rganilgan variantlarda ushbu ko‘rsatkich 
o‘rtacha qiymat va uning xatosi (M±m) ko‘rinishida baholandi. 

Lichinkalarning saqlanish darajasini aniqlashda dastlab qayd etilgan nasl 
miqdori va keyingi rivojlanish bosqichigacha saqlanib qolgan nasl soni o‘zaro 
taqqoslandi. Lichinkalarning saqlanish darajasi quyidagi ifoda asosida foiz 
hisobida aniqlandi: 

LS = (N₂ / N₁) × 100, bunda: LS — lichinkalarning saqlanishi, %; N₁ — 
dastlab hisobga olingan nasl miqdori; N₂ — keyingi hisob davrigacha saqlanib 
qolgan nasl miqdori. 

Yosh asalarilarning chiqish miqdori yopiq nasl maydoni va asalari uyasi 
kataklarining hisob ko‘rsatkichlari asosida baholanib, ming dona hisobida 
ifodalandi. O‘simlik turlarining asalari oilalari rivojlanishiga ta’sirini baholashda 
variantlar o‘rtasidagi mutlaq va nisbiy farqlar hisoblandi. 

Olingan ma’lumotlarga variatsion-statistik ishlov berilib, miqdoriy 
ko‘rsatkichlar o‘rtacha arifmetik qiymat va uning xatosi (M±m) ko‘rinishida 
ifodalandi. Variantlar o‘rtasidagi nisbiy farq quyidagi formula bo‘yicha 
hisoblandi: 

F = ((X₂ – X₁) / X₁) × 100, bunda: F — variantlar o‘rtasidagi nisbiy farq, %; 
X₁ — taqqoslanayotgan variant ko‘rsatkichi; X₂ — yuqori natija qayd etilgan 
variant ko‘rsatkichi. 

Tadqiqotda alohida nazorat varianti ajratilmaganligi sababli natijalar 
o‘simlik turlari o‘rtasidagi qiyosiy farqlar asosida baholandi. Shuning uchun 
olingan natijalardagi foiz ko‘rsatkichlari nazoratga nisbatan o‘sish sifatida emas, 
balki alohida o‘simlik variantlari o‘rtasidagi nisbiy farq sifatida talqin qilindi. 

 
TAHLIL VA NATIJALAR 

1-jadval 
Ra’noguldoshlarning asalarilar rivojlanishiga ta’siri (2020-2024 yy). 

O‘simlik turi Tuxum qo‘yish, 
sutka (o‘rtacha) 

Lichinka saqlanishi, 
% 

Yosh asalari chiqishi, 
ming dona 

O‘rik 1450 ± 0,25 93,5 20,1 ± 0,02 
Olma 1650 ± 0,20 95,8 24,3 ± 0,04 

Do‘lana 1200 ± 0,21 91,4 16,4 ± 0,01 
Irg‘ay 1100 ± 0,25 89,7 15,2 ± 0,09 

 
Ra’noguldoshlar oilasiga mansub o‘simlik turlari asalari oilalarining bahorgi 

rivojlanish ko‘rsatkichlariga turlicha ta’sir qilganligi aniqlandi. Keltirilgan 
ma’lumotlarga ko‘ra, tuxum qo‘yish intensivligi, lichinkalar saqlanishi va yosh 
asalarilar chiqishi bo‘yicha eng yuqori natijalar olma gullari bilan ta’minlangan 
oilalarda qayd etildi. 

Ona arining tuxum qo‘yish intensivligi olma variantida sutkasiga o‘rtacha 
1650 donani tashkil etgan. Bu ko‘rsatkich o‘rik variantiga nisbatan 13,8 %, do‘lana 
variantiga nisbatan 37,5 % va irg‘ay variantiga nisbatan 50,0 % yuqori bo‘lgan. 
O‘rik variantida tuxum qo‘yish 1450 dona/sutka, do‘lanada 1200 dona/sutka, 
irg‘ayda esa 1100 dona/sutka miqdorida qayd etildi. 

Lichinkalarning saqlanish darajasi ham olma variantida eng yuqori bo‘lib, 
95,8 % ni tashkil etgan. Mazkur ko‘rsatkich o‘rikda 93,5 %, do‘lanada 91,4 % va 
irg‘ayda 89,7 % bo‘ldi. Olma va irg‘ay variantlari o‘rtasidagi farq 6,1 foiz punktni 
tashkil etdi. Bu holat olma gullaridan olingan ozuqa lichinkalarning rivojlanishi va 
saqlanishi uchun nisbatan qulayroq bo‘lganini ko‘rsatadi.  

Yosh asalarilar chiqish miqdori ham o‘simlik turiga bog‘liq ravishda farq 
qilgan. Eng yuqori ko‘rsatkich olma variantida — 24,3 ming dona, o‘rikda — 20,1 
ming dona, do‘lanada — 16,4 ming dona va irg‘ayda — 15,2 ming donani tashkil 
etgan. Olma variantida yosh asalarilar chiqishi o‘rikka nisbatan 20,9 %, do‘lanaga 
nisbatan 48,2 % va irg‘ayga nisbatan 59,9 % yuqori bo‘lgan. Shuningdek, olma 
variantidagi 24,3 ming dona yosh asalari irg‘ay variantidagi 15,2 ming donaga 
nisbatan 1,6 marta ko‘p bo‘lgan. O‘rik variantidagi ko‘rsatkich esa irg‘ayga 
nisbatan 1,3 marta yuqori qayd etilgan. 

 

 

1-rasm. Gul mavsumi davomida yosh asalarilarning chiqish miqdori 

Umuman, jadval ma’lumotlari bo‘yicha o‘simlik turlarining samaradorligi 
quyidagi tartibda joylashgan: 

Olma gullari bilan ta’minlangan asalari oilalarida tuxum qo‘yish intensivligi, 
lichinkalar saqlanishi va yosh asalarilar chiqishi bo‘yicha eng yuqori natijalar 
olingan. Buni olma gullarining nektar va gulchangi miqdori, shuningdek, ularning 
asalari oilalarining bahorgi rivojlanishi uchun qulay ozuqa bazasi ekani bilan 
izohlash mumkin. O‘rik varianti ham yuqori natijalarni ta’minlagan bo‘lsa, do‘lana 
va irg‘ay variantlarida mazkur ko‘rsatkichlar nisbatan past bo‘lgan. 

Ona arining tuxum qo‘yishi bo‘yicha esa jadvaldagi eng yuqori va eng past 
variantlar o‘rtasidagi farq 50 % ni tashkil etgan. 1-jadvaldagi 30–50 % farq 
o‘simlik variantlari, ya’ni o‘rik, olma, do‘lana va irg‘ay o‘rtasidagi nisbiy 
taqqoslash asosida hisoblandi. 

 
XULOSA 
2020-2024 yillarda o‘tkazilgan tadqiqotlar natijasida ra’noguldoshlar 

oilasiga mansub o‘rik, olma, do‘lana va irg‘ayning asalari oilalarining bahorgi 

rivojlanish ko‘rsatkichlariga ta’siri turlicha ekanligi aniqlandi. O‘rganilgan turlar 
orasida eng yuqori ko‘rsatkichlar olma gullari bilan ta’minlangan asalari 
oilalarida qayd etildi. 

Olma variantida ona arining tuxum qo‘yish intensivligi sutkasiga o‘rtacha 
1650 donani tashkil etib, o‘rikka nisbatan 13,8 %, do‘lanaga nisbatan 37,5 % va 
irg‘ayga nisbatan 50,0 % yuqori bo‘ldi. O‘rik variantida mazkur ko‘rsatkich 1450, 
do‘lanada 1200 va irg‘ayda 1100 dona/sutkani tashkil etdi. 

 

 

2-rasm. Ra’noguldoshlar oilasining asalari rivojlanishiga  
ta’sirini o‘rganish jarayoni (2020-2024 yy) 

 

Lichinkalarning saqlanish darajasi olma variantida 95,8 % bilan eng yuqori 
natijani ko‘rsatdi. O‘rikda bu ko‘rsatkich 93,5 %, do‘lanada 91,4 % va irg‘ayda  
89,7 % ni tashkil etdi. Eng yuqori va eng past ko‘rsatkichlar o‘rtasidagi farq 
6,1 % ga teng bo‘ldi. 

Yosh asalarilarning chiqishi bo‘yicha ham olma varianti ustunlik qilib,  
24,3 ming donani tashkil etdi. Bu ko‘rsatkich o‘rikda 20,1 ming, do‘lanada  
16,4 ming va irg‘ayda 15,2 ming donani tashkil etgan. Olma variantida yosh 
asalarilar chiqishi o‘rikka nisbatan 20,9 %, do‘lanaga nisbatan 48,2 % va irg‘ayga 
nisbatan 59,9 % yuqori bo‘lib, eng past ko‘rsatkichga nisbatan qariyb 1,6 marta 
ko‘p yosh asalari yetishtirilgan. 

Olingan natijalarga ko‘ra, o‘rganilgan ra’noguldoshlar oilasiga mansub 
turlarni asalari oilalarining bahorgi rivojlanishini ta’minlash samaradorligi 
bo‘yicha shartli ravishda olma > o‘rik > do‘lana > irg‘ay tartibida joylashtirish 
mumkin. 

Ra’noguldoshlar oilasiga mansub bahorgi gullovchi daraxt va butalar asalari 
oilalarining erta mavsumdagi ozuqa bazasini shakllantirishda muhim ahamiyatga 

ega. Ayniqsa, olma va o‘rikning gullash davridagi ozuqa resurslaridan samarali 
foydalanish ona arining tuxum qo‘yish faolligi, naslning saqlanishi va yosh 
asalarilar miqdorining yuqori bo‘lishi bilan tavsiflandi. Bu esa mazkur turlarni 
asalari oilalarining bahorgi rivojlanishini qo‘llab-quvvatlovchi nektar-gulchang 
konveyerini tashkil etishda istiqbolli o‘simliklar sifatida baholash imkonini 
beradi. 

